
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Асвейскі раён 

 

Асвейскі раён існаваў у 1924–1959 гг., у розны час адносіўся да Полацкай і Віцебскай 

абласцей. У склад раёна ўваходзіла 9 сельсаветаў, на 01.01.1925 г. у раёне пражывала 21314 

чалавек.  

Асвейскі раён быў акупіраваны нямецка-фашысцкімі захопнікамі ў ліпені 1941 г. За час 

акупацыі гітлераўцы забілі і спалілі ў Асвейскім раёне больш за 4791 мірных жыхароў, 6175 адправілі 

на катаржныя работы ў Германію. З усяго насельніцтва пасля вызвалення засталося 8070 чалавек. 

У раёне дзейнічалі Асвейскія падпольныя райкамы КП(б)Б (ліпень–кастрычнік 1941; 

27.06.1942–31.12.1943) і ЛКСМБ (09.07.1942–10.01.1944), Асвейскае партыйна-патрыятычнае 

падполле, Прошкаўскае камсамольска-маладзёжнае падполле.  

На тэрыторыі раёна барацьбу з акупантамі вялі партызанскія брыгады 1-я i 2-я Дрысенскія, 

«За Савецкую Беларусь» імя К. К. Ракасоўскага, Расонская імя Сталіна, Асвейская iмя Фрунзе.  

Раён быў вызвалены войскамі 22-ой арміі 2-га Прыбалтыйскага фронту, 4-ай ударнай арміі і 

51-ай арміі 1-га Прыбалтыйскага фронту ў ходзе Рэжыцка-Дзвінскай аперацыі 1944 г.  

Гарадскі пасёлак Асвея – 17 ліпеня 1944 г. часцямі 22-ой арміі ва ўзаемадзеянні з 

партызанамі Асвейскай брыгады імя Фрунзе. 

У БАЯХ ЗА ВЕРХНЯДЗВІНШЧЫНУ 

 

Ішло лета 1944 года. Войскі доблеснай Савецкай Арміі ў гіганцкай Беларускай аперацыі 

разграмілі нямецкую групу армій «Цэнтр». 3 ліпеня была вызвалена ад нямецка–фашысцкіх 

захопнікаў сталіца Беларусі – Мінск. 

Правафланговая 4-я ўдарная Армія 1-га Прыбалтыйскага фронту 4 ліпеня авалодала 

Полацкам. 6 ліпеня Стаўка Вярхоўнага Галоўнакамандавання перадала 4-ю ўдарную Армію генерал-

лейтэнанта П. Ф. Малышава ў састаў 2-га Прыбалтыйскага фронту. Войскі гэтага фронту 10 ліпеня 

перайшлі ў наступленне. Яно было моцным. Ішлі жорсткія баі. Першымі прарваліся сквозь варожую 

абарону з Полацкага раёна воіны 4-й ударнай Арміі і 13 ліпеня штурмам авалодалі горадам 

Верхнядзвінскам. 

У баях за горад асабліва вызначыліся байцы часці генерал-маёра П. А. Арцюшэнкі і танкісты 

танкавага корпуса генерал-маёра М. Г. Сахно. Смерцю храбрых у баях за горад загінулі маёры Міхаіл 

Сцяпанавіч Маскоўскі і Анатоль Цімафеевіч Качкар, старшы лейтэнант Аркадзій Хацкелевіч 

Панціелеў і іншыя. У знак вечнай памяці аб іх гераічным подзвігу працоўныя Верхнядзвінска паставілі 

на магілах герояў помнікі, назвалі іх імёнамі вуліцы. 

Дзейнічаючы паўночней 4-й ударнай Арміі, байцы 22-й Арміі генерал-лейтэнанта 

Г. П. Караткова ў ноч на 11 ліпеня, прарваўшы варожую абарону, вызвалілі Расонскі раён і з баямі 

рушылі ў напрамку да Асвеі. На подступах да яе вораг паспеў замацавацца на загадзя 

падрыхтаваных пазіцыях. Але, узмоцненыя танкамі і артылерыяй, батальёны маёраў Макартчана і 

Новікава прарвалі абарону фашыстаў, выбілі іх з вёскі Кісялі і адкінулі на шашу Себеж–Полацк. 

Атака была імклівай і нечаканай. Услед за нашай моцнай артпадрыхтоўкай, прыціснуўшай 

немцаў да дна траншэі, аддзяленні сяржантаў Ткачэнкі, Іванова і старшага сяржанта Маскаленкі 

ўварваліся ў размяшчэнне ворага. У кароткай сутычцы было знішчана 20 гітлераўцаў, а сямёра на 

чале з афіцэрам захоплены ў палон. 

Развіваючы поспех, аддзяленні Ткачэнкі, Іванова і Маскаленкі выбілі ворага і з другой лініі 

абароны. Праціўнік у беспарадку адступаў за шашу. Але ён яшчэ не страціў надзею замацавацца і 

пад вечар, падцягнуўшы рэзервы, пры падтрымцы танкаў, самаходных гармат і авіяцыі зрабіў спробу 

вярнуць страчаныя пазіцыі. 

Пяць жорсткіх контратак давялося адбіць байцам Макартчана і Новікава. Сярод многіх і 

многіх герояў тут выдзеліўся кулямётчык Валачкоў з узода лейтэнанта Новікава. У час атакі ён бег 

наперадзе свайго аддзялення, ва ўпор расстрэльваў гітлераўцаў з ручнога кулямёта. Ранены ў руку, 

смяльчак працягваў весці агонь адной рукой. 

Нашы байцы ўтрымалі захоплены рубеж. Дзесяткі фашыстаў знайшлі на подступах да яго 

свой бясслаўны канец. Агнём зенітак пад камандаваннем Супранава былі збіты чатыры самалёты 

«Фокке-Вульф-190». Танкісты і артылерысты падбілі «Фердынанд» і два танкі ворага. 

17 ліпеня войскі арміі Караткова ўшчыльную падыйшлі да Асвеі. На ўсход і паўднёвы ўсход 

ад яе працягнуўся ланцуг вышынь, на якіх немцы загадзя пабудавалі абаронны рубеж пад назвай 

«Рэер». Першымі да вышынь прарваліся танкісты галаўной брыгады танкавага корпуса генерала М. 



Г. Сахно. Перадавую роту танкаў вёў ардэнаносец лейтэнант Уладзімір Солахаў. Услед ішлі танкі 

малодшых лейтэнантаў Жыльцова і Шумілава. 

Тым часам нашы падраздзяленні, якія дзейнічалі з паўночнага ўсходу, ушчыльную падышлі 

да вёскі Буды і захапілі яе. 

Але пануючыя вышыні заставаліся яшчэ ў руках ворага. Трэба было хутчэй ліквідаваць 

апошні плацдарм фашыстаў. З гэтай задачай бліскуча справіліся аддзяленні сяржантаў Лявонава і 

Фёдарава. Пакуль рота капітана Лапшына вяла перастрэлку, адцягваючы на сябе ўвагу гітлераўцаў, 

байцы Лявонава злева, а Фёдарава справа па-пластунску дасягнулі флангаў нямецкай абароны. 

Ручны кулямётчык з аддзялення Лявонава Антон Світка ўзняўся ва ўвесь рост і з заклікам: «Наперад, 

за мной!» кінуўся на ворага. Заслон фашысцкіх аўтаматчыкаў быў знішчаны. 

Нашы войскі штурмам авалодалі Асвеяй, знішчылі рэшткі гарнізона праціўніка і 18 ліпеня 

ўступілі на тэрыторыю Латвіі. 

Л. М. Сандалаў, 

генерал-палкоўнік, 

былы начальнік штаба 2–га Прыбалтыйскага фронту 

 


